
U

†

ovom broju Muallima u rubrici 
PUTOKAZI objavljujemo tekst 
uglednog muslimanskog autora 

sa Zapada Tarika Ramadana pod naslovom 
„Kulturna alternativa“. Tekst predstavlja 10. 
poglavlje njegovog djela Western Muslims 
and the Future of Islam („Zapadni muslimani 
i budućnost islama“) koja će se, ako Bog 
da, uskoro pojaviti na bosanskom jeziku u 
izdanju Udruženja ilmijje IZ-e u BiH. Riječ 
je o autoru koji je našim čitaocima poznat po 
knjizi Biti evropski musliman, a koji i u knjizi 
koju najavljujemo ovim tekstom insistira na 
svjetskoj i epohalnoj odgovornosti koju nose 
muslimani i muslimanske zajenice koje žive na 
Zapadu. Prema Ramadanu, muslimani koji žive 
na Zapadu imat će, zahvaljujući izazovima pred 
kojima se nalaze, značajnu, štaviše, odlučujuću 
ulogu u evoluciji islama diljem svijeta. To je 
strategija koja podrazumijeva, u prvom koraku, 
muslimansko vjerodostojno razmijevanje 
islama i civilizacijskih tekovina i modernih 
izazova zapadnog društva, u drugom koraku, 
dijalog. Dijalog nije po sebi jednostavan put, a, 
k tome, opterećen je predrasudama, rasizmom, 
islamofobijom. Jedini izlaz je u ustrajnosti na 
svojim načelima i posvemašnjoj otvorenosti.

U rubrici SAGLEDAVANJA objavljujemo 
studiju prof. dr. Refika Ćatića o temi 
„Znanstveno-iskustvena paradigma pamćenja 
Kur’ana“ u kojoj se osvjetljavaju različite 
dimenzije općeg fenomena pamćenja i posebno 
pamćenja Kur’ana (hifz) kao značajnog feno- 
mena islamske pobožnosti, učenosti i tradicije. 
U prvom dijelu studije riječ je o općem procesu 
pamćenja i zaboravljanja: leksička memorija, 
logogenski sistem pamćenja, senzorno, 
kratkoročno i dugoročno pamćenje. U drugom 
dijelu studije osvjetljavaju se najznačajnije 
upute za memoriranje Kur’ana koje se odnose 
na namjeru i odlučnost, povoljnu starosnu dob 

za učenje Kur’ana, pogodno vrijeme za učenje 
Kur’ana, pogodno mjesto za učenje Kur’ana, 
pravilno učenje Kur’ana, učenje iz istog mushafa, 
vezivanje naučenih ajeta, značaj ponavljanja, 
dinamika i tempo učenja, obraćanje pažnje na 
mutešabih, odabir učitelja (muhafiza), lijepi 
adabi koji krase učitelja, čuvanje od grijeha, 
učenje Kur’ana s razumijevanjem i neka dodatna 
iskustva hafiza. 

U SAGLEDAVANJIMA u ovm broju 
Muallima objavljujemo i drugi dio studije Ifeta 
Mustafića pod naslovom „Komparativna analiza 
zakonske regulative o slobodi vjere i pravnom 
satusu vjerskih zajednica u BiH, Republici 
Hrvatskoj i Srbiji i Crnoj Gori, razgovor sa 
poznatim francuskim orijentalistom Regisom 
Blacherom pod naslovom „Amerika nosi 
arapsko ime“, koji nije objavljen od 1955. godine 
a koji i danas ima svoju aktualnost, te „Ogled o 
prijevodu i prevodiocima“ Ahmeda Zildžića.

U rubrici MUALLIM u ovom broju naši 
vjeroučitelji, muallimi, imami i hatibi, nastav- 
nici i pedagozi mogu čitati sljedeće radove: 
„Psihološka dimenzija religije i religiozne 
motivacije“ – Mersiha Jusić; „Priče iz života 
novih američkih muslimana (III)“ – Imtaz 
Ahmed; „Promocija mentalnog i emotivnog 
zdravlja učenika“ – Rasim Tubodić; „Mesh, 
gusul i tejemmum – Priprema za održavanje 
ogledno-uglednog nastavnog stata“ – Muhamed 
ef. Rizvić.

U rubrici HISTORIJA OBRAZOVANJA 
Ahmed Mehmedović piše o alimskim 
porodicama. U ovom broju o porodici Sikirić.

U rubrici MUALLIMOVA PROZA 
objavljujemo „Mladu šumu“ Rize Džafića.

U Muallimovom PREGLEDU donosimo 
osvrte na niz značajnih knjiga i publikacija koje 
mogu pobuditi pažnju naših čitaoca.

Dževad HODŽIĆ


